2018.04.25                                      Дугаар А/245
Журам шинэчлэн батлах тухай

Монгол улсын Засаг захиргаа, нутаг дэвсгэрийн нэгж, түүний удирдлагын тухай хуулийн 29 дүгээр зүйлийн 29.1.6 /а/, 29.2, Захиргааны Ерөнхий хуулийн 39 дүгээр зүйлийн 39.2 дахь заалтыг үндэслэн ЗАХИРАМЖЛАХ нь:

1. Аймгийн Засаг даргын захирамжийн төсөлд санал өгөх журмыг хавсралтаар шинэчлэн баталсугай. 
2. Уг журам гарсантай холбогдуулан аймгийн Засаг даргын 2015 оны А/347, 2016 оны А/624 дүгээр захирамжийг тус тус хүчингүйд тооцсугай.

 3. Журмын хэрэгжилтэнд хяналт тавьж мөрдөж ажиллахыг аймгийн Засаг даргын Тамгын газар /н.Соёлчхүү/-т үүрэг болгосугай.

ЗАСАГ ДАРГА                          Д.БАТЛУТ
Аймгийн Засаг даргын 2018 оны 4 дүгээр сарын 25-ны 

өдрийн А/245 дугаар захирамжийн  хавсралт

АЙМГИЙН ЗАСАГ ДАРГЫН ЗАХИРАМЖИЙН

ТӨСӨЛД САНАЛ ӨГӨХ  ЖУРАМ

Нэг: Нийтлэг үндэслэл
1.1.Байгууллага, албан тушаалтнаас санал авахаар боловсруулсан аймгийн Засаг даргын захирамжийн төсөлд санал өгөх, баталгаажуулахад энэхүү журмыг баримтална.

1.2.Санал өгөх ажлын зорилго нь тухайн захирамжийн төсөл түүний зүйл заалтууд нь Монгол улсын хууль, Засгийн газрын шийдвэр, бусад эрх бүхий байгууллага, албан тушаалтнаас гаргасан эрх зүйн актад нийцэж байгаа эсэхийг хянаж зөрчлийг арилгуулахад оршино.

Хоёр: Захирамжийн төсөлд санал өгөх
2.1.Санал авах ажлыг тухайн салбарын бодлого хариуцсан аймгийн Засаг даргын Тамгын газрын хэлтэс хариуцна.

2.2.Тухайн асуудлаар захирамж гаргах талаар холбогдох хэлтсээс аймгийн Засаг даргад танилцуулж,  зөвшөөрөл, чиглэл авсан байна. 

2.3.Энэ журмын 3 дахь зүйлд тавигдсан шаардлагыг хангаж боловсруулагдаагүй төслийг цахим сүлжээнд байрлуулахыг хориглоно.

2.4.Тухайн асуудлыг хариуцсан хэлтсээс боловсруулсан захирамжийн төслийг И-Оффис программ хангамжийн Захиргаа, хүний нөөц системийн Баримт бичиг төлөвлөлтийн дэд системд “Бичиг төлөвлөх” цэсийг ашиглан санал авах үйл явцыг гүйцэтгэнэ. 
2.5.Төсөл нь дараах бичиг баримтаас бүрдэнэ.

а/Захирамжийн төсөл

б/Шаардлагатай бол төслийг боловсруулах болсон шалтгаан, хууль эрх зүйн үндэслэл, түүний зүйл заалтуудын талаарх тайлбар, тухайн шийдвэр хүрэх үр дүн,  санхүү эдийн засгийн тооцоо зэргийг агуулсан төслийн танилцуулга

в/Үндэслэж буй хууль, эрх зүйн акт / зүйл, заалт/

2.6. Захирамжийн төслийг цахим сүлжээнд байрлуулмагц холбогдох хэлтсийн дарга эхэлж хянаад санал өгсөний дараа Төрийн захиргааны удирдлагын хэлтсийн дарга,  Санхүү, төрийн сангийн хэлтсийн дарга, Хууль, эрх зүйн хэлтсийн дарга, Тамгын газрын дарга, аймгийн Засаг даргын Нийгмийн хөгжлийн асуудал хариуцсан орлогч, Хот байгуулалт, дэд бүтцийн хөгжлийн асуудал хариуцсан орлогч нарын саналаа өгнө. /Газрын харилцаа, барилга хот байгуулалт, болзошгүй аваарийн зардлаас санхүүжилт хийхтэй холбогдуулан гарах захирамжийг Хотын захирагчийн албаны дарга, төсөв, санхүүтэй холбогдуулан гарах захирамжийг Санхүү, төрийн сангийн хэлтсийн дарга хянана/
2.7.Дээрх албан тушаалтны эзгүйд /ээлжийн амралттай, албан томилолттой, чөлөөтэй, өвчтэй үед/ түүнийг орлож буй албан тушаалтан санал өгч болно. /албан тушаалын болон өөрийн нэрээ “Тэмдэглэл” гэсэн талбарт тодорхой бичнэ/

2.8.Өгсөн саналыг тухайн албан тушаалтан өөрөө хариуцна.
2.9.Санал авах хуудас нь захирамжийн төсөлд санал өгөх эрх бүхий албан тушаалтнуудад онлайн байдлаар хүрч, уг албан тушаалтнууд санал өгөх үйл явцаа программ ашиглан “Саналаа өгсөн” гэх сонголтыг чагталж, “Санал” гэсэн талбарт саналаа бичиж өгнө.

2.10. Шийдвэр гаргах үйл явцыг программ ашиглан гүйцэтгэх ба хэрэв захирамж гаргахыг зөвшөөрч байгаа бол “Зөвшөөрсөн” гэсэн сонголтыг чагталж, “Тэмдэглэл” гэсэн талбарт шаардлагатай тайлбар мэдээллийг оруулж болно.
2.11. Хэрэв шийдвэр гаргахаас татгалзах буюу дахин боловсруулах шаардлагатай гэж үзвэл программын “Зөвшөөрсөн” гэсэн сонголтыг чагтлахгүйгээр, “Тэмдэглэл” гэсэн талбарт санал дүгнэлтээ бичиж өгнө.
2.12. Захирамжийн төслийг танилцуулж санал авах явцад буцсан тохиолдолд төслийг дахин боловсруулж, нэмэлт засвар хийсний дараа дахин хянуулж, санал авна.

2.13.Төсөлд  Засаг даргаас бусад санал өгөх  эрх бүхий албан тушаалтнууд нь төслийг хүлээн авсан тухайн ажлын өдөртөө хянаж, санал өгнө. 
2.14.Захирамжийн хууль, эрх зүйн үндэслэл, утга найруулгыг төрийн албан хэрэг хөтлөлтийн зааврын дагуу тухайн захирамжийг боловсруулан гаргаж буй бодлогын хэлтэс болон Төрийн захиргааны удирдлагын хэлтэс, Хууль, эрх зүйн хэлтэс, Тамгын газрын дарга хянах ба үг, үсгийн алдаа, эрх зүйн үндэслэл, утга найруулгаас шалтгаалан алдаа гарсан тохиолдолд хариуцлагыг  дээрх хэлтэс /дарга, ажилтан/ хүлээнэ.
2.15.Төсөлд санал өгөх эрх бүхий аль нэг албан тушаалтан санал өгөөгүй нь уг захирамж гарахгүй байх шалтгаан болохгүй. 

2.16.Засаг дарга уг захирамжийн төслийг хянаж, захирамж гаргах эсэх талаар эцсийн шийдвэр гаргана.

2.17.Захирамжийг өөрчлөх шаардлага гарсан тохиолдолд Засаг даргын зөвшөөрлийг заавал авна.

2.18.Захирамжийн төслийг төлөвлөх, төсөлд санал өгөх, төслийг зөвшөөрөх үйл явцыг программ ашиглан онлайнаар хэрэгжүүлж байгаатай холбогдуулан программ руу нэвтрэх нууц үгийг алдахгүй байх аюулгүй байдлын баталгааг захирамжийн төсөлд оролцож буй албан тушаалтнууд өөрсдөө хариуцах үүрэгтэй.
2.19.Хэрэв ямар нэгэн шалтгаанаар И-Оффис программ түр зогссон /цахилгаан тасарсны улмаас/ үед онцгой тохиолдолд захирамжийн төсөлд цаасан хэлбэрээр санал авна. /Цаасан хэлбэрээр санал өгөх хуудасны загварыг хавсаргав/
Гурав: Төсөлд санал өгөхөд  харгалзах хүчин зүйл

3.1.Захирамжаар зохицуулах гэж буй асуудал, хүрээг шууд буюу төсөөтэй зохицуулсан хууль, Засгийн газрын тогтоол, бусад эрх бүхий байгууллагын шийдвэр, тэдгээрийн зүйл заалт байгаа эсэхийг тодорхойлон тогтоох.
3.2.Шийдвэрлэх гэж буй асуудал нь захирамжаар зайлшгүй зохицуулах шаардлагатай эсэхийг тогтоох.
3.3.Хэл найруулга, утга агуулга, эрх зүйн баримт бичгийн иж бүрдлийг хангасан эсэхийг хянах.
3.4.Нийтэд хамааралтай захирамжийг гаргахдаа иргэд болон холбогдох байгууллага, ажлын хэсгийн санал, дүгнэлтийг сонсох ажлыг тухайн хэлтэс хариуцан зохион байгуулна. 

3.5.Шаардлагатай тохиолдолд шинээр газар эзэмшүүлэх, ашиглуулах, газрын зориулалт өөрчлөх зэрэг асуудлаар захирамж гаргахад Техникийн зөвлөлийн шийдвэрийг харгалзан үзнэ. 

3.6.Шийдвэрлэх асуудал нь Засаг даргын бүрэн эрхэд хамаарах асуудал мөн эсэх зэргийг  нягтлан үзнэ. 
Дөрөв:Захирамжийн төслийг баталгаажуулах
4.1. Засаг дарга захирамжийн төслийг зөвшөөрч, санал өгсөн тохиолдолд уг төслийг боловсруулагч программ ашиглан “Бичгийг илгээсэн” гэсэн сонголтыг чагталж, төслийн эцсийн файлыг хавсаргана.

4.2. Бичгийг илгээсний дараа төслийг боловсруулагч санал авах хуудсыг хэвлэж, хяналтын дагалдах хуудас, холбогдох баримт зэргийг бүрдүүлэн бичиг хэргийн ажилтанд хүлээлгэн өгнө.

4.3. Бичиг хэргийн ажилтан И-Оффис системийн Албан хэрэг хөтлөлтийн программаар ирсэн захирамжийн төслийн эцсийн файлыг авч, “Бичгийг эцэслэсэн” гэсэн сонголтыг чагталж, захирамжлалын баримт бичгийн хэвлэмэл хуудсан дээр гаргана. 
4.4. Захирамжийг Засаг даргын Тамгын газрын даргаар дахин хянуулан, Засаг даргаар гарын үсэг зуруулсны дараа тамгаар нь баталгаажуулан Засаг захиргаа, зохион байгуулалтын асуудал хариуцсан ажилтанд бүртгүүлэн дугаар авснаар албан ёсны хүчин төгөлдөр болно.
4.5.Захирамж хүчин төгөлдөр болсны дараа захирамжийн эх хувийг Төрийн захиргааны удирдлагын хэлтсийн Засаг захиргаа, зохион байгуулалтын асуудал хариуцсан ажилтан хадгалж,  бүртгэлийн дагуу цэгцлэн тухайн оны эцэст Тамгын газрын архивт хүлээлгэн өгнө.  

4.6.Захирамж гарсан даруйдаа Засаг даргын Тамгын газрын цахим хуудсанд тавигдана.
Тав: Захирамжийн хэрэгжилтийг хангах, мэдээлэх
5.1. Захирамж хүчин төгөлдөр болмогц захирамжаар үүрэг хүлээсэн байгууллага, албан тушаалтаны тоогоор хувилж хүргүүлэх, хэрэгжилтэнд хяналт тавих, хэрэгжүүлэх, захирамжаар томилогдсон ажлын хэсэг, комиссын ажлын явцын үр дүнг тухай бүрт мэдээлэх үүргийг төсөл боловсруулсан бодлогын хэлтэс, эсвэл томилогдсон комисс болон ажлын хэсгийн дарга хариуцах ба Хяналт шинжилгээ, үнэлгээ, дотоод аудитын хэлтэс захирамжийн биелэлтийг хагас, бүтэн жилээр гаргаж танилцуулж байна.                                                                                                                                                                                                                                                                                                                                                                
5.2.Нийтээр дагаж мөрдөх болон бусад нийтэд хамааралтай  /ажлын хэсэг байгуулсан,  боловсон хүчний г.м/ захирамжийн талаар 7 хоног бүр аймгийн  Засаг даргын Тамгын газрын албан хаагчдын болон аймгийн Засаг даргын шуурхай зөвлөгөөн дээр тухайн захирамж гаргасан хэлтсийн дарга мэдээлэх ба хэвлэл мэдээллийн хэрэгслээр олон нийтэд сурталчилна.

5.3.Захирамжаар олгосон хөрөнгө оруулалт, санхүүжилтийн үр дүн, зарцуулалтанд Санхүү, төрийн сангийн хэлтэс тогтмол хяналт тавьж, үр дүнг тооцож мэдээлнэ.

5.4.Захирамжийн талаарх мэдээлэл, хуулбарыг Хууль, эрх зүйн хэлтсийн лавлагаа мэдээллийн сангаас зохих журмын дагуу гаргаж өгнө.  






_ОО_
АЙМГИЙН ЗАСАГ ДАРГЫН ЗАХИРАМЖИЙН

ТӨСӨЛД САНАЛ ӨГӨХ ХУУДАС
____ оны___ сарын ___ өдөр

1.Төсөл боловсруулсан байгууллага


/Албан тушаалтны нэр/ 

___________________________________________

2.Захирамжийн утга



___________________________________________

3.Төсөлд санал, дүгнэлт өгөх албан тушаалтан:
 
Гарын үсэг, 
он, сар, өдөр 

а/ __________________    /газар, хэлтэс, албаны дарга  _______________________________

б/ Төрийн захиргааны удирдлагын хэлтсийн дарга 
________________________________

в/ Санхүү, төрийн  сангийн хэлтсийн дарга ___________________________________________

г/ Хууль, эрх зүйн хэлтсийн дарга 
_________________________________________________

д/ Тамгын газрын дарга 
_______________________________________________________

е/ Засаг даргын орлогч /нийгмийн хөгжлийн асуудал хариуцсан/ _________________________

ё/ Засаг даргын орлогч /хот байгуулалт, дэд бүтцийн хөгжлийн асуудал хариуцсан/ 

                                                        ___________________________________________________

ж/Засаг дарга      ________________________________________________________________

4.Төсөлд өгөх санал, дүгнэлтээ дэлгэрэнгүй бичнэ үү.

___________________________________________________________________________________________________________________________________________________________________________________________________________________________________________________________________________________________________________________________

5.Төсөлд өгөх санал, дүгнэлтийн маргаантай асуудлыг шийдвэрлэсэн талаарх тэмдэглэл: 

___________________________________________________________________________________________________________________________________________________________________________________________________________________________________________________________________________________________________________________________

